BIODATA


Kami telah menemuramah Puan Rohani Binti Abu, salah seorang guru senior di Sekolah Kebangsaan Kuala Pegang. Beliau merupakan anak kelahiran Kuala Ketil, Kedah. Beliau menerima pendidikan awal di Sekolah Kebangsaan Ladang Kuala Ketil. Kemudiannya melanjutkan pelajaran di Sekolah Menengah Convent Sungai Petani sehingga tingkatan lima. Beliau melanjutkan pelajaran ke Maktab Perguruan Saint Michael di Ipoh dalam persediaan Bahasa Inggeris.

Beliau memulakan kerjayanya dalam bidang perguruan pada tahun 1972 di Sekolah Kebangsaan Bakai selama satu tahun ketika beliau berusia 25 tahun. Seterusnya beliau bertukar ke Sekolah Kebangsaan Lanai. Beliau sempat berkhidmat di sana selama 6 tahun sebelum beralih angin ke Sekolah Kebangsaan Kuala Pegang pada tahun 1979 hingga sekarang. 

Beliau mendirikan rumahtangga pada tahun 1973 dan mempunyai 4 orang cahaya mata. Anak sulung beliau kini menjawat jawatan tutor di Universiti Utara Malaysia. Anak kedua pula sedang melanjutkan pengajiannya di peringkat master di universiti yang sama. Seterusnya, anak beliau yang ketiga pula, merupakan lepasan Politeknik Engku Omar dan yang terakhir sedang berada di tingkatan lima di  Sekolah Menengah Teknik Kulim.  

Sekarang, Puan Rohani menjawat jawatan Penolong Kanan Hal Ehwal Murid di Sekolah Kebangsaan Kuala Pegang dan pernah dikurniakan Anugerah Khidmat Cemerlang pada tahun 1993.  Beliau mempunyai minat yang amat mendalam dalam bidang pengajaran Bahasa Inggeris dan begitu bersemangat untuk melihat anak watan mahir dalam penggunaan bahasa tersebut sebagai bahasa kedua. 
PENDEKATAN PENGAJARAN YANG SERING DIGUNAKAN.

Walaupun beliau menggunakan pelbagai pendekatan lain, namun kami cuba menyimpulkan kesemua pendekatan tersebut kepada dua pendekatan utama seperti yang akan dinyatakan.
· DEDUKTIF ( umum kepada khusus ).

Beliau lazimnya mengaplikasikan pendekatan ini kepada semua kelas yang diajarnya. Ini kerana, beliau merasakan pendekatan tersebut adalah antara yang paling sesuai digunakan dalam situasi dan suasana sekolah di kawasan di mana majoriti muridnya adalah dari kawasan luar bandar. Para pelajar lebih selesa dan mudah memberi respon sekiranya mereka terlebih dahulu diajak memikirkan sesuatu yang bersifat lebih umum. Sebagai contoh, dalam mengajar bab ( articles a, an, dan the ). Terlebih dahulu pelajar diajak membayangkan objek-objek di sekeliling mereka seperti bulan, kerusi, kereta dan sebagainya. Kemudiannya barulah mereka di perkenalkan kepada penggunaan articles khusus untuk objek-objek tersebut seperti penggunaan article  the untuk bulan dan begitulah seterusnya.
· INDUKTIF ( khusus kepada umum ).

Pendekatan sebegini amat jarang digunakan sewaktu awal kerjaya beliau kerana lebih banyak berhadapan dengan murid-murid di tahun 1 hingga 3. Ini kerana beliau merasakan bahawa lebih baik untuk memperkenalkan bahasa inggeris itu itu dengan cara yang lebih terbuka. Ia lebih mudah diterima murid-murid daripada kita terus kepada topik atau persoalan yang ingin dibawa dan dikembangkan kemudiannya.


Walaubagaimanapun, ia lebih sesuai untuk murid-murid di tahun 4, 5 dan 6. Ini kerana kebanyakan mereka sudah mengenali serba sedikit tentang Bahasa Inggeris itu sendiri. Mereka lebih mudah di ajak berfikir apa yang diutarakan oleh guru masing-masing. Tambahan pula, pada peringkat umur ini mereka lebih bersifat kritis terhadap apa yang di ajarkan dan seboleh-bolehnya cuba untuk memikirkan lebih daripada yang dihidangkan kepada mereka. 

Sebagai contoh ; kebanyakan sekolah mula memberi keutamaan kepada topik karangan atau essay untuk murid-murid yang berada di tahun peperiksaan. Oleh itu, penekanan kepada format-format karangan yang bersifat kompleks perlu ditekankan terlebih dahulu.

KAEDAH – KAEDAH YANG SERING DIGUNAKAN

Lazimnya beliau lebih mengutamakan kerja berkumpulan. Ini kerana kebanyakan pelajarnya masih berada pada tahap agak lemah dalam penguasaan topik-topik asas Bahasa Inggeris. Malah beliau amat menggalakkan penggunaan cara tersebut diperluaskan ke sekolah-sekolah lain yang berhadapan dengan situasi yang sama. Dalam penggunaan kaedah tersebut, para pelajarnya dapat berkongsi idea dan kefahaman masing-masing dengan kawan yang berada dalam kumpulan yang sama. Ini dapat mempercepatkan kefahaman pelajar kepada apa yang cuba diterangkan oleh guru. Dalam keadaan ini, guru hanya perlu mengutarakan satu persoalan untuk cuba diselesaikan oleh para pelajarnya dengan aktiviti perbincangan dalam kumpulan masing-masing. Dengan itu, jurang antara pelajar lemah dengan yang lebih baik dapat didekatkan serta hasilnya, semua pelajar mendapat faedah yang setara.

Menurut beliau lagi, kaedah ini bersesuaian dengan Kurikulum Bersepadu Sekolah Rendah ( KBSR ) yang memberi penekanan lebih kepada gerak-kerja yang dilakukan sendiri oleh pelajar. Di samping itu, ia memudahkan guru untuk memantau, menilai dan mengetahui tahap kefahaman para pelajarnya secara lebih menyeluruh.
Beliau tidak mengehadkan kaedah-kaedah tertentu untuk digunakan dalam sesuatu proses P&P, cuma beliau menegaskan bahawa apa yang lebih penting ialah guru tersebut perlu menyesuaikan sesuatu kaedah yang dipilih dengan tahap penerimaan pelajarnya. Menurutnya lagi, sesuatu kaedah tidak akan dapat mencapai sasaran yang diinginkan sekiranya guru tersebut gagal untuk memilih kaedah yang sesuai untuk kelas masing-masing.

HUBUNGAN DENGAN MASYARAKAT SEKELILING

Walaupun tugas sebagai guru agak memenatkan, namun ia tidak menghalangnya daripada menunaikan tanggungjawab sebagai individu kepada masyarakat sekeliling. 

Puan Rohani sering menyertai majlis-majlis keramaian yang diadakan oleh penduduk kampung seperti kenduri kahwin, kematian dan sebagainya. Memandangkan kediamannya terletak di kawasan kampung yang masih menekankan kerjasama dan gotong-royong dalam mengadakan sesuatu majlis, maka beliau tidak pernah menyepikan diri. Waktu sebeginilah yang beliau gunakan sebaiknya untuk bertukar-tukar pandangan dengan penduduk sekitar yang kebanyakannya merupakan ibubapa kepada pelajarnya. Penerimaan penduduk kampung kepdanya juga amat baik. Malahan guru berada dalam satu darjat sosial yang lebih tinggi sedikit daripada pekerjaan lain di mata masyarakat sekitar kediamannya itu.

Selain itu, beliau juga turut mengusulkan kepada pihak sekolah agar mengadakan lawatan sambil belajar untuk pelajar-pelajar tahun 6 bersama waris masing-masing. Lawatan ini berjaya diadakan sekitar 90-an dahulu dan mendapat samputan baik daripada waris murid. 

NASIHAT BELIAU KEPADA BAKAL GURU

Sebagai seorang yang sudah agak lama dalam kerjaya perguruan ini, beliau sempat menitipkan beberapa nasihat berguna untuk dijadikan pedoman kepada kami.

Antaranya ialah kita perlu menjadi seorang guru yang berdedikasi. Di sini, beliau telah memberi takrifan tersendiri untuk perkataan dedikasi iaitu kita mestilah mempunyai niat untuk mengasuh, mendidik dan membimbing di samping peranan untuk mengajar.

Kedua, kita mestilah sabar dalam segala keadaan. Beliau menyatakan bahawa tugas sebagai guru amat memerlukan ketabahan dan kesabaran yang optimum. Sekiranya kita gagal untuk menyediakan diri dengan kedua-dua sifat tersebut, kita gagal untuk menjadi guru yang baik.

Ketiga, kita perlu bijak ketika berhadapan dengan sesuatu masalah. Tidak kira samada masalah tersebut berpunca daripada kerenah pelajar mahupun birokrasi daripada pihak pentadbiran. Ini sedikit sebanyak akan mematangkan kita agar lebih kuat untuk terus berada dalam profesion sebagai seorang pendidik.  

Keempat, kita perlu menjiwai tugas guru. Menurut beliau, perkara ini kerapkali diabaikan oleh guru-guru baru. Kesannya, mereka akan mudah berasa tertekan dan sering kecewa apabila berhadapan dengan tekanan dalam kerjaya ini.

Kelima, kita perlu berpandangan jauh dan bersedia untuk bertukar-tukar sekolah. Ini kerana ia boleh meluaskan lagi pandangan dan pengalaman kita. Skop pemikiran kita juga akan lebih terbuka dan luas jangkauannya. “Lain padang, lain belalang” ujar beliau lagi sebelum sesi temuramah tersebut berakhir. 

